
Brahmashivadevadibhih Kritam Vishnu Stotram

બ્રહ્માશિવદેવાદિભિઃ કૃતં વિષ્ણુસ્તોત્રમ્

(બ્રહ્મા-શિવ-દેવાદય ઊચુઃ)
મહત્તમા મૂર્તિમયી   તવાજા તદાસ્ય પૂર્વાજ્જનિતોહઽમાદૌ ।
મયા તતં વિશ્વમિદં સદૈવ યતો નમસ્તત્પુરુષોત્તમાય॥ ૧૯॥
અજસ્ય યામ્યાજ્જનિતોઽહમાદૌ વિષ્ણુર્મહાકલ્પકરોઽધિકારી ।
સ્વકીયનામ્ના તુ મયા તતં તદ્વિશ્વે સદૈવં ચ નમો નમસ્તે॥ ૨૦॥
અવ્યક્તપાશ્ચાત્યમુખાત્સુજન્મા શિવોઽહમાદૌ સુરતત્ત્વકારી ।
મયા મહાકલ્પકરસ્તૃતીયા ત્વદાજ્ઞયા દેવ નમો નમસ્તે॥ ૨૧॥
પ્રધાનવક્ત્રોત્તરતોઽહમાદૌ જાતો ગણેશઃ કિલ કલ્પકર્તા ।
મયા તતં વિશ્વમિદં સદૈવ તસ્મૈ નમઃ કારુણિકોત્તમાય॥ ૨૨॥
અજાર્દ્ધવક્ત્રાજ્જનિતોઽહમાદૌ મરુન્મહાકલ્પકરો મહેન્દ્રઃ ।
મયા તતં વિશ્વમિદં સ્વકલ્પે યદાજ્ઞયા દેવ નમો નમસ્તે॥ ૨૩॥
પ્રથાનભાલાક્ષિસમુદ્ભવોઽહં વહ્નેર્મહાકલ્પકરો  ગુહાખ્યઃ ।
વિનિર્મિતં   વિશ્વમિદં મયા તદ્યદાજ્ઞયા નાથ નમો નમસ્તે॥ ૨૪॥
અજામુખાત્પૂર્વગતાચ્ચ જાતશ્ચાદૌ મહાકલ્પકરોઽહમગ્નિઃ ।
બ્રહ્માણ્ડમેતચ્ચ મયા તતં વૈ બ્રહ્માણ્ડકલ્પાય નમો નમસ્તે॥ ૨૫॥
અજાભુજાદ્દક્ષિણતોઽહમાદૌ જાતો મહાકલ્પકરઃ સધર્મઃ ।
મયા સદેવૈ રચિતં સમગ્રં લિઙ્ગાખ્યકલ્પાય  નમો નમસ્તે॥ ૨૬॥
અજાભુજાત્પશ્ચિમતોઽહમાદૌ જાતો મહાકલ્પકરઃ સ યજ્ઞઃ ।
મયા તતં વિશ્વમિદં સમગ્રં મત્સ્યાખ્યકલ્પાય નમો નમસ્તે॥ ૨૭॥
પ્રધાનબાહૂત્તરતોઽહમાદૌ જાતો મહાકલ્પકરઃ પ્રચેતાઃ ।
મયા તતં નાથ તવાજ્ઞયેદં કર્માખ્યકલ્પાય નમો નમસ્તે॥ ૨૮॥
બ્રહ્માણ્ડતમસો જાતસ્ત્વદ્દાસોઽહં વિભીષણઃ ।

મયા તતં ત્રિલોકં ચ નમસ્તે મનુરૂપિણે॥ ૨૯॥
બ્રહ્માણ્ડસદ્ગુણાજ્જાતશ્ચિત્તોઽહં મનુકારકઃ ।
મયા તતં ચ ત્રૈલોક્યં સ્વાયમ્ભુવ નમોઽસ્તુ તે॥ ૩૦॥
બ્રહ્માણ્ડરજસો જાતો વાયુર્મન્વન્તરં તતમ્ ।
મયા સ્વારોચિષં સ્વામિન્નમસ્તે મનુરૂપિણે॥ ૩૧॥
બ્રહ્માણ્ડમનસો જાતો ધ્રુવોઽહં મનુકારકઃ ।
મયોત્તમં ચ રચિતં નમસ્તેઽસ્તુ તવાજ્ઞયા॥ ૩૨॥
બ્રહ્માણ્ડશ્રવણાજ્જાતો વિશ્વકર્માહમીશ્વરઃ ।
મયા તતં રૈવતં ચ નમો દેવ તવાજ્ઞયા॥ ૩૩॥
બ્રહ્માણ્ડદેહતો જાતસ્સૂર્યોઽહં ચાક્ષુષપ્રદઃ ।
તવાજ્ઞયા તતં વિશ્વં મનુરૂપાય તે નમઃ॥ ૩૪॥
બ્રહ્માણ્ડનેત્રતો જાતઃ સોમોઽહં તુ મયા તતમ્ ।
વૈવસ્વતાન્તરં રમ્યં નમસ્તે મનુરૂપિણે॥ ૩૫॥
બ્રહ્માણ્ડરસનાજ્જાતો મોહોઽહં મનુકારકઃ ।
નમસ્તે મનુરૂપાય મયા સાવર્ણિકં   તતમ્॥ ૩૬॥
બ્રહ્માણ્ડઘ્રાણતો જાતો બુધોઽહં નાથ કિઙ્કરઃ ।
નિર્મિતં   બ્રહ્મસાવર્ણં મયા તાત નમો નમઃ॥ ૩૭॥
બ્રહ્માણ્ડવક્ત્રતો જાતો જીવોઽહં મનુકારકઃ ।
મયા વૈ દક્ષસાવર્ણં તતં તત્તે નમો નમઃ॥ ૩૮॥
બ્રહ્માણ્ડકરતો જાતઃ શુક્રોહં તવ કિઙ્કરઃ ।
નિર્મિતં   રુદ્રસાવર્ણં મયા તુભ્યં નમો નમઃ॥ ૩૯॥
બ્રહ્માણ્ડપદતો જાતો મન્દોઽહં નાથ તેઽનુગઃ ।
તતં વૈ ધર્મસાવર્ણં પ્રભાતેઽસ્મૈ નમો નમઃ॥ ૪૦॥
બ્રહ્માણ્ડલિઙ્ગતો  જાતો રાહુશ્ચાહં તવ પ્રિયઃ ।
મયા ભૌમં કૃતં નાથ નમસ્તે મનુરૂપિણે॥ ૪૧॥
બ્રહ્માણ્ડગુહ્યતો જાતઃ કેતુશ્ચાહં તવાનુગઃ ।
ભૌતં મન્વતરં સૃષ્ટં તસ્મૈ દેવાય તે નમઃ॥ ૪૨॥

ઇતિ ભવિષ્યપુરાણે પ્રતિસ્ગપર્વે ચતુર્થખણ્ડે પઞ્ચવિંશાધ્યાયાન્તર્ગતં 
બ્રહ્મા-શિવ-દેવાદિભિઃ કૃતં વિષ્ણુસ્તોત્રં સમાપ્તમ્ ।

ભવિષ્યપુરાણ । પ્રતિસર્ગપર્વ । ચતુર્થખણ્ડ । અધ્યાય ૨૫/૧૯-૪૨॥

